
Saksbehandlar Kari Sveen Vår ref. 2022/5294-3  Dykkar ref.  Dato 20.05.2022 

Delegert vedtak - Jotunheimen NP - Motorferdsel 2022 - 
Snøskuter - Transport av skiltstativ til naturstig Krossbu-
Bøverbrean - Norsk Fjellsenter 

Saksopplysningar / Søknad: 
Saksdokument: 

1. Søknad av 20.05.22 frå Norsk fjellsenter v/ Mai Bakken, vedlagt kart over naturstig og 
godkjenning frå Statskog som grunneigar 

2. Dispensasjon etter motorferdsellova – vedtak av 20.05.22 frå Lom kommune 
 
Norsk Fjellsenter v/ Mai Bakken viser til at naturstigen på strekninga Krossbu-Bøverbrean 
ligg innanfor nasjonalparkgrensa ved Bøvervatnet, og at søknaden derfor må behandlast 
også av forvaltningsstyremakta i tillegg til behandlinga frå kommunen. Det er søkt om løyve 
til å frakte skiltstativa innan den delen av stigen som kjem innanfor vernegrensa, jf. kartutsnitt 
under. Løyve til tilrettelegginga er i tråd med signert avtale med Statskog.  
 
Kart som viser trase for naturstigen til venstre.   Kart til høgre: eksisterande T-merking 

Lom kommune har behandla søknaden etter motorferdsellova, og gjort følgjande vedtak: 
«Norsk fjellsenter får løyve til å gjennomføre materialtransport med snøskuter i samband med 
etablering av naturstig Krossbu – Bøvervatnet. Løyvet gjeld inntil 5 turar for transport av materiell for 
informasjonsskilt og klopplegging for stigtrasé vist på vedlagt kartutsnitt. Løyvet blir gjeve med heimel i 
Forskrift om bruk av motorkjøretøyer i utmark og på islagte vassdrag § 6. 
 Det skal nyttast godkjent leigekjørar for transporten (Joar Slettede, tlf. 91108942). 
 Transporten må vere avslutta innan utgangen av mai 2022. 
 Motorferdsel innanfor vernegrensa for Jotunheimen nasjonalpark krev løyve/ dispensasjon frå 
  nasjonalparkstyret for Jotunheimen og Utladalen. 
 All motorferdsel i utmark krev godkjenning frå grunneigar, i statsallmenningen er det Lom 
  fjellstyre som gjev løyve på vegne av Statskog. 
 Motorferdsel på utfartsdagar, dvs. laurdagar, søndagar/ helgedagar med finver, bør unngåast.»  
  
Heimelsgrunnlag 
Delegering 
Nasjonalparkstyret har delegert forvaltningsmyndigheit for Jotunheimen nasjonalpark og 
Utladalen landskapsvernområde i medhald av reviderte vedtekter gjeldande frå 01.01.2020. 
Etter vedtak i Nasjonalparkstyret for Jotunheimen og Utladalen den 11. mai 2016 er 
myndigheit til å treffe vedtak i saker som gjeld søknad om løyve etter dei spesifiserte 
dispensasjonsreglane om motorferdsel i verneforskrifta og kurante saker med etablert 
forvaltningspraksis delegert til nasjonalparkforvaltar. 
 
Verneforskrift for Jotunheimen nasjonalpark av 14.11.14 
Området er verna mot inngrep i landskapet (§ 3, pkt. 1.1). Forvaltningsstyresmakta kan med 
heimel i § 3 pkt. 1.3.e) gje løyve til: «Oppsetting av skilt, vegvisarpilar, merking av nye stiar og 
kvisting av nye løyper.» 
 
Verneforskrifta § 3, pkt. 6.1, set eit generelt forbod mot motorferdsel i nasjonalparken. 
Forvaltningsstyresmakta kan med heimel i § 3 pkt. 6.3.f) gje løyve til «Bruk av beltekjøretøy på 
vinterføre eller luftfartøy for transport av materialar til vedlikehald og byggearbeid på bygningar, bruer, 
anlegg og innretningar.» 
 
Forvaltningsplan 
Utkast til forvaltningsplan for Jotunheimen og Utladalen (2008) har som overordna mål at det 
skal vera «minst mogleg motorisert ferdsel i nasjonalparken og landskapsvernområdet.» 
Kap. 8.15.5 Dispensasjonspraksis pkt. b) viser til at «det vil vere vanskelegare å få dispensasjon 
i sone utan tilrettelegging og inngrep, og i område og til årstider og til tider då det er mange som 
ferdast i eit område, som i fellesferiar, høgtider og helgedagar og evt midt på dagen.» 
Planen deler verneområdet i ulike teigar, med streng og mindre streng forvaltningspraksis: 

Bøverbrean ligg i brukssone, og forvaltningsplanen seier m.a. dette om denne kategorien:  
«Det er store naturkvalitetar i områda med brukssone. Det er eit mål å ta vare på desse 
samstundes som områda vert brukt, ikkje minst for friluftsliv. Retningslinjer og tiltak tek sikte 
på å finne den optimale balansen mellom bruk og vern.» For teig 8 - Smørstabbre-området 
står m.a. at det er mykje brukt som turområde, og at det er behov for å vidareutvikle 
informasjon om forsvarleg ferdsel på bre. 
 
Vurdering: 
Naturstigen er utvikla i dialog med nasjonalparkforvaltar, og er ei positiv tilrettelegging for 
skulebarn, studentar og turistar. Tiltaket er ei tilrettelegging som bidrar til å auke kunnskapen 
om området, og kan samstundes danne grunnlag for lokal verdiskaping ved at fleire brukar 
meir tid i området. Mange turistar etterspør natur- og kulturbasert turisme, og området på 
strekninga Krossbu-Bøverbrean er særleg godt eigna for formidling om kvartærgeologi og 
brear. Området ligg i såkalla brukssone i forvaltningsplanen, og eit informasjonsopplegg blir 
vurdert å vera i samsvar med forvaltningsplanen. Skiltstativa er utforma med ei fotplate som 
blir dekt med stein slik at dei står stødig, utan behov for permanente inngrep med boring og 
fastbolting. Informasjonsskilta vil vera plassert langs den T-merka stien, og vil ikkje endre 
ferdselsmønsteret eller påverknaden på verneverdiane. 
 
Den mest skånsame metoden for uttransport av skiltstativa vil vera transport på vinterføre.  
Kommunen har gjort følgjande vurderingar i saka, og forvaltar sluttar seg til desse: 
 

«Det er i utgangspunktet ikkje ønskjeleg med motorferdsel på våren, da dette er ei sårbar tid 
for fugleog dyrelivet. Området ligg høgt til fjells, 1250 – 1375 m.o.h., våren har ikkje kome 
langt her enno. Det er ikkje villrein i dette området, heller ikkje kalvingsområde for tamrein. 
Det er stor utfart av folk på vårskitur/ topptur, spesielt i området nærast Krossbu. Å nytte 
helikopter på ei anna årstid blir samla sett vurdert som ei større miljøbelastning enn å nytte 
snøskuter på snødekt mark. Ein føresetnad vil vere at motorferdselen blir gjennomført så 
raskt som praktisk mogeleg.  
 

Vurdering etter naturmangfaldlova § 8 -12, jamfør naturmangfaldlova § 7: 
Det er ingen naturtyperegistreringar i eller nær omsøkt kjøretrasé, men det er registrert fleire 
ansvarsartar (fugleartar) i området, det blir derfor sett vilkår om at motorferdselen må vere 
avslutta innan utgangen av mai. Dispensasjonen er vurdert til ikkje å medføre risiko for 
terreng-/sporskader eller andre irreversible skader så lenge den skjer på snødekt mark, jfr. 
naturmangfaldl. §§8 og 9. Omsøkt motorferdsel vil ha avgrensa omfang. Det er svært lite 
anna motorferdsel i dette området. Løyvet vil derfor ikkje medføre at samla belastning i 
området fører til skader på økosystemet, jamfør naturmangfaldlova §10. Transport på 
snødekt mark blir vurdert som ei mindre miljøbelastning enn transport på barmark eller med 
helikopter - jamfør naturmangfaldlova §12. Naturmangfaldlova §11 blir ikkje vurdert som 
relevant for søknaden.» 
 
Det er på grunnlag av vurderingane over gjort delegert vedtak. 
 
Vedtak 
Med heimel i § 3 pkt. 1.3 e) i verneforskrift for Jotunheimen nasjonalpark, får Norsk 
fjellsenter løyve til etablering av naturstig med plassering av skilt langs den T-merka 
ruta som går innom nasjonalparkgrensa nordaust for Bøvervatnet. Grunngjeving: 
Naturstigen vil auke kunnskapen om området, og skiltstativa er utforma slik at det 
ikkje er behov for irreversible inngrep i landskapet.  

Med heimel i § 3 pkt. 6.3.f) i verneforskrift for Jotunheimen nasjonalpark, får Norsk 
fjellsenter dispensasjon for bruk av snøskuter i samband med transport av skiltstativ.   
Løyvet gjeld med same vilkår som det kommunale løyvet. 

 I høve til verneforskrifta gjeld løyvet for utplassering av skiltstativ langs traseen 
for den T-merka ruta som går innom nasjonalparken nordaust for Bøvervatnet. 

 Transporten skal utførast innan utgangen av mai 2022 
 Transporten skal om mogleg utførast på vekedag av omsyn til friluftslivet 
 Statens Naturoppsyn v / Rigmor Solem skal ha melding om dato for køyring, 

seinast dagen før. Mobilnr. 959 65 158 eller e-post rigmor.solem@miljodir.no 
 Løyvet skal takast med under transporten for framvising ved eventuell kontroll. 

 
 
Løyvet gjeld i høve til verneforskrifta, og saman med det kommunale løyvet etter 
motorferdsellova. Det er vidare ein føresetnad at grunneigar ikkje har innvendingar.  
 
Vedtaket kan påklagast etter reglane i forvaltningslova. Eventuell klage skal stilast til 
Miljødirektoratet, men sendast via nasjonalparkstyret innan 3 veker etter motteke vedtak. 
 
 
 
Med helsing 
 
Kari Sveen 
nasjonalparkforvaltar 
 
Etter våre rutinar er dette brevet godkjent og sendt utan underskrift 
 
 
 
 
Kopi til: 
Lom fjellstyre Postboks 94 2686 LOM 
Lom kommune    
Statens naturoppsyn - Jotunheimen og Utladalen    
Statsforvalteren i Innlandet Postboks 987 2604 LILLEHAMMER 
Eldrid Nedrelo    

